
Dómsmálaráðuneytið 
Sölvhólsgötu 7 
101 Reykjavík 
 
sent á samráðsgátt     
 

Reykjavík, 21. september 2020 
 

Efni: Umsögn um málið: Skýrsla um alþjóðasamninginn um efnahagsleg, félagsleg og 
menningarleg réttindi 
 
Samtök atvinnulífsins (SA) hafa tekið til umsagnar ofangreint mál sem birt var á samráðsgátt 
stjórnvalda 28. ágúst sl. Þar var kallað eftir tillögum og ábendingum um atriði sem leggja skal 
áherslu á við gerð fimmtu skýrslu Íslands um alþjóðasamninginn um efnahagsleg, félagsleg og 
menningarleg réttindi. Sérstök áhersla verður lögð á hvernig tekið hefur verið tillit til 
lokaathugasemda nefndar Sameinuðu þjóðanna um efnahagsleg, félagsleg og menningarleg 
réttindi frá 2012.  
 
Þegar framangreindar lokaathugasemdir nefndarinnar voru skoðaðar vakti athugasemd nr. 11 
sérstaka athygli SA. Nefndin lýsti þar áhyggjum sínum af því að Ísland sé ekki enn búið að 
innleiða sérstök lágmarkslaun. Í því skyni lagði nefndin til að Ísland myndi grípa til ráðstafana 
sem tryggði ákveðin lágmarkslaun, ýmist með löggjöf eða öðrum aðgerðum.  
 
Að mati SA er framangreind athugasemd nefndarinnar beinlínis röng og væntanlega hefur 
nefndin ekki haft upplýsingar um með hvaða hætti kjarasamningum á íslenskum vinnumarkaði 
er veitt almennt gildi með löggjöf.  
 
Á Íslandi eiga um 90% launamanna aðild að stéttarfélögum sem gera kjarasamninga við 
atvinnurekendur og samtök þeirra um laun og önnur starfskjör launafólks. Ákvæði 
kjarasamninga um lágmarkslaun ná ekki einungis til félagsmanna stéttarfélaga því samkvæmt 
1. grein laga nr. 55/1980 um starfskjör launafólks og skyldutryggingu lífeyrisréttinda skulu laun 
og önnur starfskjör, sem aðildarsamtök vinnumarkaðarins semja um, vera lágmarkskjör fyrir 
alla launamenn í viðkomandi starfsgrein á svæði því er samningurinn tekur til. Samningar 
einstakra launamanna og atvinnurekenda um lakari kjör en hinir almennu kjarasamningar 
ákveða skulu ógildir.  
 
Atvinnurekendur eru þannig bundnir af ákvæðum kjarasamninga um laun og önnur starfskjör 
þótt þeir eigi ekki aðild að hlutaðeigandi kjarasamningum með beinum hætti eða með aðild 
að samtökum atvinnurekenda. 
 
SA telja rétt að ráðuneytið andmæli athugasemdum nefndarinnar með framangreindum 
rökstuðningi.  
 
Virðingarfyllst, 
f.h. Samtaka atvinnulífsins 

